
ने उसे गुण-राशि के साथ-साथ रूप निधि भी प्रदान की थी। जहाँगीर ने “तुज्के जहाँगीर में बेटे की मुहब्बत और चित्रकार की क़लम से उसकी तस्वीर खींची है, जिसका उलथा पाठकों के मनोरंजन के लिए
नीचे दिया जाता है-

"बुलंदबाला, मँझोला क़द, गेहुआँ रंग, आँखों की पुतलियाँ और
भवें स्याह, रंगत गोरी थी, पर उस मैं फीकापन न था, नमकीनी अधिक
थी। सिंह की ऐसी छाती चौड़ी और उभरी हुई, हाथ और बाँहें लंबी, बायें नथने पर चने के बराबर एक मस्सा जिसको सामुद्रिक के
पंडित बहुत शुभ मानते थे। आवाज ऊँची और बोली मैं एक खास
लोच तथा सहज माधुर्य था। सजधज मैं साधारण लोगों की उनसे
कोई समानता न थी, उनके चेहरे पर सहज तेज विद्यमान था।”

आखिरी उम्र में कपूत बेटों ने इस देश-भक्त बादशाह को बहुत-से
दगा़ दिये और इसी दुःख मैं वह २० जमादो-उल-आखिर (:: सितम्बर
सन् १६०५ ई०) को इस नाशवान् जगत्, को छोड़कर परलोक
सिधारा और सिकन्दर के शानदार मक़बरे में अपने उज्ज्वल कीर्ति-
कलाप का अमर स्मारक छोड़कर, दफन हुआ।

अकबर में यद्यपि चंद्रगुप्त की वीरता और महत्वाकांक्षा, अशोक
की साधुता और नियम-निष्ठा और विक्रमादित्य की महत्ता तथा गुण-
ज्ञता एकत्र हो गई थी, फिर भी जिस महत्कार्य की नींव उसने डाली
थी, वह किसी एक आदमी के बस का न था, और चूँकि उसके
उत्तराधिकारियों में कोई उसके जैसे विचार रखनेवाला पैदा न हुआ,
इसलिए वह पूरी तरह सफल न हो सका। फिर भी उसके सच्ची
लगन से प्रेरित प्रयास निष्फल नहीं हुए और यह उन्हीं का सुफल
था कि सामयिक अधिकारियों की इस ओर उपेक्षा होते हुए भी हिन्दू
मुसलमान कई शताब्दुियों तक बहुत ही मेल-मिलाप के साथ रहे।
और आज के समय में भी जब बिगाड़-विरोध के सामान सब ओर
से जमा होकर और भयावनी बाढ़ का रूप धारण कर राष्ट्रीय नौका
को डुबाने के लिए भायँ-भायँ करते बढ़ रहे हैं, यदि कोई आशा है तो

